
ТАҚРИЗИ 
муқарризи расмӣ ба диссертатсияи Атоев Муҳаммадиқбол Имомудинович 
дар мавзуи “Аносири жанрҳои публитсистӣ дар рӯзномаи “Бухорои 
шариф”” барои дарёфти дараҷаи илмии номзади илми филология аз рӯйи 
ихтисоси 10.01.10 - Рӯзноманигорӣ

Таваҷҷуҳ ба сарчашмаҳои таърихии миллӣ ҳамеша амали 

боманфиат ва муҳим ба ҳисоб меравад. Дар бораи аввалин рӯзномаи 

тоҷикии “Бухорои шариф” то имрӯз мақолаву рисола ва монографияҳо 

таҳия шудаанд, зеро ин рӯзнома чун оинаи замон баёнгари сарнавишти 

мардуми тоҷик дар замони Аморати Бухоро ба ҳисоб меравад. Аз ин рӯ 

таҳқиқи илмии паҳлуҳои ноомӯхтаи он ба нафъи илм дар соҳаи 

журналистикаи матбуоти тоҷик аст.

Муҳиммияти рисолаи диссертатсионии Атоев Муҳаммадиқбол 

Имомудинович дар мавзуи “Аносири жанрҳои публитсистй дар рӯзномаи 

“Бухорои шариф”” дар он зоҳир мешавад, ки бори аввал масъалаи 

пайдоиши унсурҳои жанрҳои журналистикаи матбуотӣ, рушд ва таносуби 

истифодаи онҳо дар ин рӯзнома мавриди таҳқиқи илмӣ қарор гирифтааст. 

Инчунин масъалаҳои замина ва сабабҳои таъсиси рӯзномаи “Бухорои 

шариф”, истифодаи жанрҳои гуногуни журналистикаи матбуотӣ дар 

инъикоси рӯйдодҳо ва мушкилоти замон ва сабабҳои манъ шудани нашри 

ин рӯзнома бо диди нав дар илми муосир аҳамияти калони илмиро доро 

мебошад.

Дар диссертатсия бори аввал масъалаи пайдоиши унсурҳои 

публитсистии жанрҳои журналистика, ташаккул ва таносуби истифодаи 

онҳо дар рӯзномаи “Бухорои шариф” мавриди таҳқиқ қарор дода 

шудааст. Инчунин масъалаҳои замина ва омилҳои пайдоиши рӯзномаи 

“Бухорои шариф”, теъдоди умумии шумораҳои нашршудаи он, имконоти 

жанрҳои публитсистӣ дар инъикоси воқеияти иҷтимоӣ ва сабабҳои қатъ 

гардидани нашри рӯзнома бо диди нав пажуҳиш гардидааст, ки ин ҳама 

навгонӣ дар илми муосир ба ҳисоб меравад.

Диссертант баъди пажуҳиши ҳаматарафаи мавзуи интихобгардида 

ва омадан ба хулосаи асосноки илмӣ нуктаҳои илмии ба ҳимоя 

пешниҳодшавандаи хешро дар 8 банд баён намудааст. Инчунин дар 

натиҷаи таҳқиқоти илмӣ бо асоснокӣ ва эътимоднокии хулосаҳои илмӣ 

ба муаллифи диссетатсия муяссар гардидааст, ки дар 9 банд тавсияҳои 

худро бобати истифодаи амалии натиҷаҳои пажуҳиш пешниҳод намояд.

Аҳаммияти илмӣ ва амалии натиҷаҳои диссертатсия аз он иборат 

аст, ки бори аввал дар доираи пажуҳиши диссертатсионӣ унсурҳои 

публитсистии жанрҳои журналистика дар рӯзномаи “Бухорои шариф” 

таҳқиқ шудааст. Инчунин ҳар як жанри рӯзнома дар мисоли хабар, 

репортаж, мусоҳиба, мақола, мухбирнома, мактуб, фелетон ва ғайраҳо 

таҳлил гардида, унсурҳои асосии жанрсоз ва воситаҳои муассиркунандаи 

матнҳои публитсистӣ нишон дода шудаанд. Ин пажуҳиш ба рушди илми 

журналистикаи тоҷик мусоидат намуда, дар баробари пажӯҳишҳои 

анҷомшуда, такмили таърихи матбуоти тоҷик мегардад.

Диссертатсия аз муқаддима, ду боб, шаш фасл, хулоса, пешниҳодот, 

феҳристи адабиёт ва замима иборат мебошад.

Боби якуми диссертатсия “Заминаҳои пайдоиши “Бухорои шариф” ва 

вижагиҳои сохтории он” ном дошта, аз се фасл таркиб ёфтааст. Фасли 

аввал “Андешаҳо доир ба заминаҳои пайдоиши рӯзномаи “Бухорои 

шариф””, фасли дуюм “Таъсиси “Бухорои шариф” ва вижагиҳои сохтории 

он” ва фасли сеюми ин боб “Омилҳои аз нашр бозмондани рӯзнома” 

унвонгузорӣ шуда, дар он андешаҳо бобати заминаҳои таъсиси аввалин 

рӯзномаи тоҷикӣ бо номи “Бухорои шариф”, таърихи пайдоиши ин 

рӯзнома ва махсусиятҳои сохтории он ва сабабҳои баста шудани ин 

рӯзнома илман аз тарафи диссертант таҳқиқи илмӣ гардидааст.

Диссертант барои ба таври илмӣ равшан кардани замина ва сабабҳои 

таъсиси рӯзномаи “Бухорои шариф” ба сарчашмаҳои асосӣ такя намуда, 

ба чунин хулосаи дурусти илмӣ меояд: “1. Ба таври умум пайдо шудани 

рӯзномаву маҷаллаҳо дар қаламрави Осиёи Марказӣ раванди табиӣ буда, 

равшанфикрони бухороӣ ин равандро тарвиҷ намудаанд;

2. Дастрас гардидани рӯзномаву маҷаллаҳо дар Бухоро ағлабан ба 

дастгоҳи таблиғотии ҷавонтуркони Туркия марбут мебошад, ки нахуст 

дар қаламрави Русия (1884) ва пасон ба воситаи пайравони ғояҳои худ ба 

Осиёи Марказӣ равона шудааст;

3. Инқилоби аввали Русия (1905-1907), ки дар он Манифести Николайи II 

қабул шуд, барои нашри рӯзномаҳо заминаи ҳуқуқиро фароҳам овард ва 

ба рушди публитсистика дар минтақа мусоидат кард;

4. Инқилобҳои машрутахоҳон дар Мисру Туркияву Эрон ҳувияти 

мардуми Осиёи Марказиро бедор намуда, афкори навинро дар ҷамъият 

ташаккул дод ва мардумро ба сӯйи тараққихоҳӣ моил кунонид;

5. Ҷанги Русияву Ҷопон барои наздик шудани мардум ба рӯзномаҳо 

(ҳарчанд аксаран бо забонҳои туркию русӣ бошанд) дар баробари 

таблиғоти зиддиматбуотӣ мусоидат намудааст. Рӯзномаҳои воридшуда 

зери рубрикаҳои махсус аз майдонҳои муҳориба хабару гузоришҳо нашр 

намуда, диққати аҳолиро ба худ ҷалб менамудаанд”. Ин ва дигар омилҳо 

барои пайдоиши рӯзнома дар муҳити адабӣ ва иҷтимоии Аморати Бухоро 

заминаҳои фикрию маънавиро фароҳам овардааст.

Нашри рӯзнома бо забони тоҷикӣ барои мардуми Бухоро ва атрофи 

он дар ҳамон замон яке аз омилҳои шинохти миллӣ, дифоъ аз ҳуқуқҳои 

таърихии худ ва таблиғи арзишҳои фарҳангию адабӣ ба шумор мерафт, 

зеро дастгоҳҳои таблиғотии пантуркизм, ҳамарӯза бо мағзу ҳувияти 

мардум таъсир расонида, асолати исломиро ба туркият пайваст карданӣ 

мешуданд. Мирзо Муҳиддин ва Мирзо Сироҷ, ки шахсиятҳои кордону 

боэътибор ва ҷаҳондида буданд, ҳолати мавҷударо ба хубӣ дарк намуда, 

хостори нашри рӯзнома бо забони тоҷикӣ шуданд ва баҳри чопи он талош 

намуданд. Муассисони рӯзнома, ҷиҳати ҳалли муаммо яке аз публит- 

систони варзидаи давр - Мирзо Ҷалол Юсуфзодаро аз Боку барои иҷрои 

вазифаи муҳарририи рӯзнома даъват намуданд. Мирзо Ҷалол Юсуфзода 

низ барои саҳм гузоштан дар нашри аввалин рӯзномаи тоҷикӣ - форсӣ дар 

қаламрави Осиёи Миёна ҳавасмандии амиқ нишон дода, бо худ 

мутахассисони табъу нашр ва ҳарфҳои чопхонаро низ овард. Бо ҳамин 

тарз 11 марти соли 1912 “Бухорои шариф” рӯйи нашр омада, аз шумораи 

аввал бо тарҳи мушаххас, шаклу намо ва ғояи ягона интишор гардид.

Дар диссертатсия дақиқ шудааст, ки “Бухорои шариф” бо фармати 

А-3, дар чор саҳифа, ҳар саҳифа бо чаҳор сутун (баъзан бо се ва ду сутун) 

ва ҳар як сутун вобаста ба мавод аз 45 то 64 сатр дошта, бо ҳуруфоти 

арабиасоси мехии тоҷикӣ-форсӣ нашр шудааст. Рӯзнома бо банду баст, 

саҳифаҳои муҷалло, сарлавҳаҳои чашмгиру пурмуҳтавои худ мардумро ба 

мутолиа ҷалб намуда, тавассути рӯҳи таҷаддудии маводи худ зиндагии 

навин, рушди иқтисоду тиҷорат, ислоҳи мактабу маориф ва дар маҷмуъ 

афкори ҷадидро манзури хонанда намудааст.

Диссертант вобаста ба манъи фаъолияти рӯзнома баъди таҳқиқи 

илмӣ ба хулосаи дуруст омада иброз менамояд, ки дар баробари се 

масъалае, ки устод Садриддин Айнӣ дар мавриди қатъи фаъолияти ин 

нашрия зикр намудаанд:

“1) танвири афкори мардум;

2) мисли муфаттиш ҷилва кардан дар чашми Ҳукумати амир;

3) бар хилофи интизориҳои элчихонаи рус амал кардани рӯзнома”, 

инчунин мушкилоти молӣ, буҳрони фикрӣ ва фалаҷ гардидани низоми 

идории рӯзнома низ аз сабабҳои асосии баста шудани рӯзномаи “Бухорои 

шариф” мебошад.

Боби дуюми диссертатсия зери унвони “Ташаккули жанрҳои 

публитсистй дар рӯзномаи “Бухорои шариф”” низ аз се фасл иборат буда, 

фасли аввал “Усули истифодаи жанрҳои хабарӣ дар рӯзнома”, фасли дуюм 

“Раванди шаклгирии жанрҳои таҳлилӣ дар рӯзнома” ва фасли сеюм 

“Аносири жанрҳои публитсистию бадеӣ дар “Бухорои шариф”” номгузорӣ 

4



шудаанд. Дар ин фаслҳо таҳлили рушди жанрҳои иттилоотй, ҷараёни 

шаклгирии жанрҳои таҳлилӣ ва унсурҳои жанрҳои публитсистикаи бадеӣ 

дар рӯзномаи “Бухорои шариф” таҳқиқи худро ёфтаанд.

Диссертант ба хулоса омадааст, ки маводи хабарии рӯзномаи 

“Бухорои шариф” дар ибтидо агар тарҷумаи маводи расонаҳои 

иттилоотии хориҷӣ бошад, минбаъд бо гузашти вақт, бо пайравӣ ба 

услуби хабарҳои тарҷумашуда муаллифони худӣ ба навиштани хабар аз 

рӯйдодҳои замон машғул мешаванд ва бо ин ташаккули жанрҳои 

иттилоотӣ дар ин рӯзнома ҷараён гирифтааст.

Рӯзномаи “Бухорои шариф”, ҳамчун сароғози матбуоти миллӣ 

тавонистааст, вобаста ба вақту замон маводеро ба нашр расонад, ки дар 

қолаби жанрҳои публитсистӣ бошад ва махсусан маводи иттилоотии он 

дар қолабҳои жанрҳои хабар ва репортаж таҳия гарданд. Ҳарчанд ин гуна 

матнҳо орӣ аз нуқси жанрӣ низ нестанд, вале онҳо дар рӯзнома мақсаднок 

ва барҷой истифода шуда, аз як тараф, унсурҳои жанриашонро ба шакл 

даровардаанд ва аз ҷониби дигар, вазифаи публитсистии худро иҷро 

намудаанд.

Пажуҳиши мундариҷаи рӯзномаи “Бухорои шариф” аз нигоҳи 

хусусияти жанрӣ ба диссертант имкон дод, ки ба хулосае ояд, ки 

кормандони рӯзнома дар баёни матлаб асосан, аз имконоти жанрҳои 

таҳлилии мухбирнома, мақола ва мактуб истифода баранд.

Ҳамчуноне ки жанри мухбирнома аз соҳаи муайян, аз мушкилу 

муваффақиятҳо ва дигар масъалаҳои муҳимми замон бо банду басти 

силсилафактҳо таҳия ва ба хонанда пешкаш мешавад, дар рӯзномаи 

“Бухорои шариф” матни мушобеҳ ба ин жанр зиёд ба назар мерасад. Аз 

назарияи публитсистика маълум аст, мухбир ҳолати воқеа ё масъаларо бо 

назардошти моҳияти мавзуъ, аҳамияти иҷтимоӣ, фарҳангӣ, иқтисодӣ ва 

сиёсии он пайгирӣ менамояд.

Диссертант бобати муайян намудани унсурҳои жанрҳои 

публитсистикаи бадеӣ дар рӯзномаи “Бухорои шариф” таҳқиқот бурда ба 

хулосае меояд, ки дар рӯзнома жанрҳои публитсистикаи бадеӣ дар шакли 

лавҳа, фелетонгуна ва ашъори дорои хусусияти иҷтимоӣ бештар истифода 

шудааст. Аз ҳисоби умумии матни рӯзнома бармеояд, ки тақрибан 3 

фисади матни онро маводи дорои хусусиятҳои публитсистӣ - бадеӣ 

ташкил медиҳад.

Хулосаи диссертатсия натиҷагириҳои муаллифи рисоларо дар 17 

банд дарбар гирифтааст. Таҳқиқоти мазкур арзиши хуби илмӣ дошта, 

ҷавобгӯ ба талаботи муқараргардида мебошад.

Дар диссертатсия баробари муваффақиятҳо баъзе камбудиҳо ба 

мушоҳида мерасанд, ки ислоҳи онҳо ба манфиати кор хоҳад шуд:

1. Ба назари мо агар ба номи рисолаи диссертатсионӣ, ки “Аносири 

жанрҳои публитсистӣ дар рӯзномаи “Бухорои шариф”” аст ислоҳ 

дароварда, онро “Унсурҳои публитсистии жанрҳои журналистика дар 

рӯзномаи “Бухорои шариф”” унвонгузорӣ карда шавад, мазмунан боз ҳам 

беҳтар мебуд;

2. Агар фасли аввал ва дуюми боби якуми диссертатсия “Андешаҳо доир 

ба заминаҳои пайдоиши рӯзномаи “Бухорои шариф”” ва “Таъсиси 

“Бухорои шариф” ва вижагиҳои сохтории он” дар як фасл бо унвони 

“Заминаҳои таъсис ва вижагиҳои сохтории рӯзномаи “Бухорои шариф”” 

номгузорӣ мешуд, ба назари мо мувофиқ ба мавзуи рисолаи 

диссертатсионӣ мегардид. Зеро ин ду фасл ба ҳамдигар мазмунан хеле 

наздик мебошанд;

3. Дар рисолаи диссертатсиони калимаҳои нофаҳмои арабӣ аз саҳифаи 3 

сар карда то саҳифаи 152 ба мисли амдан, аносир, мунташира, таҷаддудӣ, 

ақвом, машрутахоҳ, муҷалло, такаллум, тамаркуз, тавҳин, тарвиҷ, 

ағлабан, мушобеҳ ва монанди инҳо истфода бурда шудаанд, ки ба 

хонандаи рисола дар фаҳмиши матн душворӣ меорад. Беҳтар мебуд, ки ин 

калимаҳо бо калимаҳои тоҷикии ифодакунандаи ин мафҳумҳо иваз карда 

мешуданд;

4. Муаллифи диссертатсия дар бораи жанри суҳбат дар саҳифаи 93 чунин 

мегӯяд; “... дар суҳбат риштаи такаллум густурда аст ва рӯзноманигор ҳақ 

дорад, луқма партояд, фактро ба таҳлил бикашад, посухро зери шубҳа 

бибарад ва бо мусоҳиб баҳс орояд”. Қисмати охири ин андешаи муаллиф 

бобати бо ҳамсуҳбат баҳс оростан бо хусусиятҳои жанри суҳбат рост 

намеояд. Баҳс оростан хусусияти жанри мубоҳиса мебошад, аз ин рӯ 

мебояд ин ҷумла ислоҳ карда шавад;

5. Дар диссертатсия хатоҳои грамматикӣ ва техникй ба назар мерасанд, 

ки ислоҳи онҳо ба манфиати рисолаи диссертатсионӣ хоҳад шуд.

Камбудиҳои номбаршуда ислоҳпазир буда, ба ҳеҷ ваҷҳ арзиши илмии 

рисолаи диссертатсиониро кам намекунанд. Рисолаи диссертатсионии 

Атоев Муҳаммадиқбол Имомудинович таҳқиқоти илмии ба анҷомрасида 

мебошад.
Диссертант вазифаҳои дар наздаш гузоштаро бомуваффақият ба 

иҷро расонидааст. Диссертатсия ва автореферати диссертатсия аз нигоҳи 
сохтор, ҳаҷм, мундариҷаву муҳтаво ва мазмун ҷавобгӯ ба талабот таҳия 

шудаанд. Мазмуну муҳтавои асосии диссертатсия дар 5 мақолаи илмии 

дар маҷаллаҳои илмии тақризшавандаи қайди Комиссияи олии 

аттестатсионии назди Президенти Ҷумҳурии Тоҷикистон ба нашр 

расидаанд.

Диссертатсияи илмии Атоев Муҳаммадиқбол Имомудинович дар 

мавзуи “Аносири жанрҳои публитсистӣ дар рӯзномаи “Бухорои шариф”” 

таҳқиқоти баанҷомрасида буда, дар сатҳи хуби илмӣ таълиф шудааст. 

Диссертатсия бо муҳиммият, навгониҳои илмӣ ва аҳамияти назариву 

амалиаш ба талаботи бандҳои 31-35-и Тартиби додани дараҷаҳои илмӣ, 

ки бо қарори Ҳукумати Ҷумҳурии Тоҷикистон аз 30 июни соли 2021, таҳти 

№ 267 тасдиқ шудааст, ҷавобгӯ буда, муаллифи он барои дарёфти дараҷаи

илмии номзади илми филология аз рӯйи ихтисоси 10.01.10 

Рӯзноманигорӣ сазовор аст.

Доктори илми филология, профессори 
кафедраи журналистикаи телевизион ва
радиошунавонии МДТ “Донишкадаи 
давлатии фарҳанг ва санъати Тоҷиқис 
ба номи Мирзо Турсунзода” уъминҷонов Зулфиддин

Е-таИ: 2иШдбт.т@та11.ги
Тел.: 93 505 14 63

Имзои Муъминҷонов 3. - ро тасдиқ мекунам: 
сардори раёсати кадрҳо ва корҳои 
махсуси МДТ “ДДФСТ ба номи Мирзо 
Турсунзода”

13 феврали соли 20^“
Ҳамидова Зарина

шаҳри Душанбе, хиёбони Борбад 73а 
Тел.: (+992 37) 231-18-27
Е-таП: 1а]аг1т8@апс1ех.сот.
Сомонаи расмӣ: \уу/\у.с1с181.11

